
STO‘QIMACHILIK KLASTERLARI 

EKSPORT SALOHIYATINI 
BOSHQARISH MASALALARI

Mamasoliyev G‘ayratbek Maxamadyusupovich
Andijon davlat universiteti, “Iqtisodiyot” kafedrasi katta o‘qituvchisi

Annotatsiya: To‘qimachilik klasterlari eksport salohiyatini boshqarish bo‘yicha amaldagi mexanizmlarning xususiyatlari 
ochib berilib, O‘zbekistonda to‘qimachilik klasterlarida ishlab chiqarish jarayonlarini boshqarish samaradorligini baholash 
bo‘yicha fikr yuritilgan.

Kalit so‘zlar: to‘qimachilik, klaster, eksport, eksport salohiyati, menejment, ishlab chiqarish jarayonlarini boshqarish.
Abstract: The features of the current mechanisms for managing the export potential of textile clusters are disclosed, and 
the evaluation of the efficiency of production process management in textile clusters in Uzbekistan is discussed.

Key words: textiles, cluster, export, export potential, management, management of production processes.
Аннотация: Раскрыты особенности действующих механизмов управления экспортным потенциалом текстильных 
кластеров, а также обсуждена оценка эффективности управления производственными процессами в текстильных 
кластерах Узбекистана.

Ключевые слова: текстильная промышленность, кластер, экспорт, экспортный потенциал, менеджмент, управ-
ление производственными процессами.

K I R I S H
O‘zbekiston to‘qimachilik sanoatining zamonaviy klaster tizimida bir qator jiddiy muammolar mavjud. 

Ulardan biri davlat tomonidan haddan tashqari tartibga solish bilan tavsiflanadi, bu esa asosiy yirik ishlab 
chiqaruvchilarning mulkiy huquqlari o‘ta zaif himoyalanishiga, to‘qimachilik mahsulotlari va ishlab chiqarish 
resurslari va xizmatlarining ko‘p turlari rivojlanmaganligiga olib keladi. Muammolarning yana bir guruhi, davlat 
buyurtmalarini shakllantirishning joriy mexanizmlari va narx tizimi to‘qimachilik mahsulotlarini ishlab chiqarishni 
ko‘pchilik tovar ishlab chiqaruvchilar uchun zarar keltirishi bilan bog‘liq.

Yangi O‘zbekistonning 2022–2026-yillarga mo‘ljallangan taraqqiyot strategiyasi va uni 2022-yilda amalga 
oshirish bo‘yicha “yo‘l xaritasi”ni tasdiqlashni nazarda tutuvchi O‘zbekiston Respublikasi Prezidenti farmoni loy-
ihasi tayyorlandi. Loyihada mutlaqo yangi yondashuv qo‘llanilib, rejalashtirilgan islohotlar natijadorligini taraqqi-
yotning maqsadlariga erishganlik darajasi asosida baholash tizimi joriy etildi. Jumladan, Taraqqiyot strategiyasi 
va uni 2022-yilda amalga oshirish bo‘yicha “yo‘l xaritasi”da mamlakatimizni rivojlantirishning 7 ta ustuvor yo‘nal-
ishi doirasida qariyb 100 ta maqsadga erishish nazarda tutilgan.

A D A B I Y O T L A R  T A H L I L I
To‘qimachilik ishlab chiqarishini tashkil etishning klaster shakllari bilan shug‘ullangan zamonaviy olimlar 

orasida D.P.Barsukov [1], D.M.Begov [2], V.I.Vagizova [3], L.L.Butuzova [4] va boshqalarni alohida aytib o‘tish 
mumkin.

Mahalliy olimlar orasida to‘qimachilik klasterlari rivojlanishining ustuvor yo‘nalishlari M.R.Boltabayev [5], 
Z.A.Xakimov [6], S.Sh.Yusupov [7], X.Kodirov, I.A.Toshpulatov [8], N.Sadridinova va boshqalar tomonidan bevo-
sita yoki bilvosita o‘rganilgan.

Shu bilan birga, bu sohada mahalliy va xorijiy iqtisodchi olimlarning ko‘plab tadqiqotlari mavjud bo‘lishiga 
qaramay, to‘qimachilik klasterlarini takomillashtirish va to‘qimachilik mahsulotlari eksportini optimallashtirish 
masalalari qo‘shimcha tadqiqotlarni talab etadi.

T A D Q I Q O T  M E T O D O L O G I YA S I
Ushbu tadqiqotda to‘qimachilik sanoati tarmoqlarini tarkibiy o‘zgarishlar asosida maqbullashtirish va sama-

radorlik ko‘rsatkichlarini prognozlash bo‘yicha empirik tadqiqotlar hamda nazariy qarashlar o‘rganilgan. Tad-
qiqotda empirik va nazariy jihatdan tahlil va sintez, deduksiya va induksiya, jadval, grafik, ekonometrik model-
lashtirish usullaridan, shuningdek mavzuga oid mahalliy va xorijiy olimlar ishlaridan foydalanilgan.

T A H L I L  V A  N A T I J A L A R
2016–2020-yillarda mintaqalarning to‘qimachilik va tikuvchilik sanoatida qiymati 2,263.1 mln. AQSH dol-

lariga teng, 53977 ta yangi ish o‘rni yaratilgan va eksport salohiyati 993,7 mln. AQSH dollari miqdoridagi 288 
ta loyiha amalga oshirildi.

O‘zbekiston Respublikasi Prezidentining 2019-yil 23-oktyabrdagi PF-5853-sonli “O‘zbekiston Respublikasi 
qishloq xo‘jaligini rivojlantirish bo‘yicha 2020–2030-yillarga mo‘ljallangan strategiyani tasdiqlash to‘g‘risida”gi 
farmoni ijrosini ta’minlash maqsadida O‘zbekiston Respublikasi Prezidentining “O‘zbekiston Respublikasi 
qishloq xo‘jaligini rivojlantirish bo‘yicha 2020–2030-yillarga mo‘ljallangan strategiyada belgilangan vazifalarni 
2020-yilda amalga oshirish chora-tadbirlari to‘g‘risida”gi qarori qabul qilingan bo‘lib, unda O‘zbekiston Res-
publikasi qishloq xo‘jaligini rivojlantirish bo‘yicha 2020–2030-yillarga mo‘ljallangan strategiyada belgilangan 
vazifalarni 2020-yilda amalga oshirish bo‘yicha chora-tadbirlar dasturi tasdiqlandi.

Mutaxassislarning fikricha, hozirgi kunda mamlakatda 97 ta paxta-to‘qimachilik, 149 ta meva-sabzavotch-
ilik, 65 ta g‘allachilik, 35 ta sholi yetishtirish va dorivor o‘simliklar ishlab chiqarish bo‘yicha yettita klaster faoliyat 
ko‘rsatmoqda. Bozor tamoyillariga o‘tishda klaster tizimi muhim omil hisoblanadi. Bugungacha mamlakatimizda 
73 ta paxta-to‘qimachilik klasteri tashkil etilgan, 2020-yil paxta hosilining 73 foizi ularning hissasiga to‘g‘ri 
kelgan. O‘rtacha hosildorlik klaster bo‘lmagan yerlarga nisbatan 4,1 sentnerga yuqori bo‘lib, qo‘shimcha 428 
ming tonna paxta olingan.

Qarorda belgilangan tartibga ko‘ra, 2019-yil 1-avgustdan boshlab qishloq xo‘jaligi mahsulotini eksport qilu-
vchilarning mahsulotni sertifikatlashtirish bo‘yicha xarajatlari O‘zbekiston Respublikasi Investitsiyalar va tashqi 
savdo vazirligining Eksportni rag‘batlantirish agentligi tomonidan qoplanadi. Xomashyoni qayta ishlash, agro-
sanoat majmui mahsulotlarini ishlab chiqarish va sotish samaradorligini, eksport salohiyatini oshirish, ilmiy 
muassasalar bilan aloqalarni mustahkamlash va muntazam ilmiy tadqiqotlar olib borish, bu borada istiqbolli 
innovatsion ishlanmalarni joriy etish, buning uchun klaster tizimini joriy etish chora-tadbirlarini amalga oshirish 
zarur ekanligi va buning uchun klasterli tashabbuslarni amalga oshirish eng samarali hisoblanishi ta’kidlanadi.

O‘zbekiston iqtisodiy siyosatining ustuvor yo‘nalishlaridan biri ishbilarmonlik muhitini takomillashtirish hamda 
kichik biznes va xususiy tadbirkorlik subyektlarining eksport salohiyatini kengaytirish uchun qulay shart-sha-
roitlar yaratish hisoblanadi, shu maqsadda so‘nggi yillarda davlatimiz rahbari va hukumatimiz tomonidan kichik 
biznes va xususiy tadbirkorlik subyektlari eksportini qo‘llab-quvvatlash bo‘yicha milliy institutlarni tashkil etish 
bo‘yicha qator huquqiy hujjatlar qabul qilindi.

Qayd etilishicha, 2016–2019-yillar davomida O‘zbekiston eksport hajmi 12,6 mlrd. AQSH dollaridan 
17,9 mlrd. AQSH dollarigacha yoki 42 % oshdi. Biroq 2020 yilda koronavirus pandemiyasi eksport ko‘rsat-
kichlariga salbiy ta’sir ko‘rsatdi va u 15 %ga kamaydi. To‘qimachilik va tikuv-trikotaj mahsulotlari eksporti 2022-
yil yakuniga 3,5 mlrd. dollarni tashkil etishi kutilmoqda. Jumladan, 70 ga yaqin davlatlarga eksportni amalga 
oshirish rejalashtirilgan.

2018-yil dekabrda O‘zbekiston Respublikasi Prezidentining “Eksportga ko‘maklashish va uni rag‘bat-
lantirishni kuchaytirish chora-tadbirlari to‘g‘risida”gi qarori qabul qilinib, unda mamlakat hukumati tomonidan 
O‘zbekistonda eksportni qo‘llab-quvvatlash Milliy tizimining eksport faoliyatiga axborot-tahliliy ko‘maklashish 
bo‘yicha vazifalar belgilandi.

Tovar va xizmatlar eksporti hajmini tubdan oshirish, eksportbop mahsulotlar nomenklaturasini kengayti-
rish, tashqi savdo muvozanatini ta’minlash va valyuta tushumlarini ko‘paytirish maqsadida ijroiya organlarining 
asosiy vazifalari etib tadbirkorlik subyektlariga yuqori qo‘shilgan qiymatga ega eksportbop raqobatbardosh 
mahsulotlar ishlab chiqarishni ko‘paytirish, xizmatlar eksporti hajmini keskin oshirish hamda ularni ko‘rsatish 
uchun tegishli infratuzilmani jadal barpo etish, shuningdek, o‘zi ishlab chiqargan mahsulotlarni yetkazib ber-
ishda hamkorlarni izlash hamda korxona va tashkilotlar bilan shartnomalar tuzishda har tomonlama ko‘mak-
lashish belgilangan.

Yuqorida qayd etilgan qarorga muvofiq O‘zbekistonda eksportni qo‘llab-quvvatlash Milliy tizimi tashkil etildi 
va uning asosiy vazifalari etib quyidagilar belgilab olindi:

1-rasm: Eksportni qo‘llab-quvvatlash Milliy tizimining vazifalari

2021-yil mart oyida Vazirlar Mahkamasining “O‘zbekiston Respublikasida eksportni moliyaviy qo‘llab-quv-
vatlashni yanada kengaytirish chora-tadbirlari to‘g‘risida”gi qarori qabul qilinib, unga muvofiq eksportchi korxo-
nalarning savdo uylarini ochish va saqlash, ofis, savdo va ombor binolarini ijaraga olish, shuningdek, reklama 
kampaniyalarini tashkil qilish bilan bog‘liq chet eldagi xarajatlari davlat budjetidan yoki qonunchilikda ko‘zda 
tutilgan boshqa mablag‘lar hisobidan qoplab berilishi joriy etilgan.

Eksport faoliyatini moliyaviy qo‘llab-quvvatlash qismida eksportni qo‘llab-quvvatlash Milliy tizimining vazi-
falari quyidagilardan iborat:

eksport qiluvchi korxonalarni moliyaviy resurslar bilan ta’minlash

respublika korxonalarining xalqaro savdo yarmarkalarida ishtirok etishini tashkil etishni moliyalashtirish

milliy mahsulotlarni standartlashtirish va sertifikatlashtirish xarajatlarini qoplash maqsadida eksport qiluvchi 
korxonalarga maqsadli moliyaviy yordam ko‘rsatish

eksportoldi va eksportni moliyalashtirish, eksport kreditlari va tavakkalchiligini sug‘urtalash mexanizmlarini joriy etish

savdoni moliyalashtirish uchun xalqaro va xorijiy moliya institutlarining qarzlari va imtiyozli kreditlarini jalb qilish
2-rasm: O‘zbekiston eksportni qo‘llab-quvvatlash Milliy tizimining moliyaviy vazifalari

Hozirgi kunda O‘zbekiston yengil sanoat tarmoqlari, birinchi navbatda, to‘qimachilik sanoati oldida ishlab 
chiqarilayotgan mahsulotlarning raqobatbardoshligini oshirish, zamon bilan hamnafas innovatsion mahsulotlar 
ulushini ko‘paytirish, yangi bozorlarni izlashdek muhim vazifalar turibdi, bu esa davlatning umumiy ijtimoiy-iqti-
sodiy ahvoliga ijobiy ta’sir ko‘rsatishga, jumladan, yetarli miqdordagi ish o‘rinlari, ayniqsa, ayollar uchun yarat-
ilishiga mo‘ljallangan respublika iqtisodiy salohiyatini yoritib berish imkonini yaratadi.

Yuqoridagi muammolarni hal etishda davlat tomonidan moliyaviy qo‘llab-quvvatlash ham muhim o‘rin tutadi, 
u bevosita moliyalashtirishda ham, turli imtiyoz va preferensiyalar berishda ham (rasmiy ma’lumotlarga ko‘ra, 
2017-yildan 2020-yilgacha 360 million dollardan ortiq imtiyozli kreditlar ajratilgan) o‘z ifodasini topadi. Ayniqsa, 
2020-yilda koronavirus pandemiyasi avj olgan davrda to‘qimachilik sanoati davlat tomonidan qo‘llab-quvvat-
lashga muhtoj bo‘ldi. Shunda eksport qiluvchi to‘qimachilik va tikuv-trikotaj sanoati korxonalari zarur soliq, 
bojxona, kredit va boshqa imtiyozlar to‘plamiga ega bo‘lgan, bu esa ushbu sohani rivojlantirish imkonini berdi.

O‘zbekiston Respublikasi Prezidentining 2019-yil 16-sentyabrda qabul qilingan “Yengil sanoatni yanada 
rivojlantirish va tayyor mahsulotlar ishlab chiqarishni rag‘batlantirish chora-tadbirlari to‘g‘risida”gi PQ-4453 sonli 
qarori bilan 2021-yildan boshlab eksport qilinadigan har bir kilogramm ip-kalava uchun 0,01 dollar miqdorida 

yig‘im undirilishi belgilab qo‘yilgan. Bu mablag‘larning 75 foizi korxonalarda xalqaro standartlarni joriy etish, 
mahsulotlarni sertifikatlash, korxonalarning xalqaro ko‘rgazmalar va yarmarkalarda ishtirok etish, milliy 
brendlarni yaratish va ilgari surish bilan bog‘liq xarajatlarini qoplash, ilmiy-tadqiqot va innovatsion loyihalarni 
amalga oshirish, kadrlarni tayyorlash, qayta tayyorlash va ularning malakasini oshirish bo‘yicha chora-tad-
birlarni moliyalashtirish uchun “O‘zto‘qimachiliksanoat” uyushmasiga yo‘naltiriladi.

Jahon paxta ishlab chiqaruvchilari orasida O‘zbekiston 6-o‘rinda turadi, bu esa to‘qimachilik ishlab chiqar-
ishini samarali shakllantirish bo‘yicha qiyosiy ustunliklar mavjudligidan dalolat beradi (1-jadval).

1-jadval: Jahon paxta ishlab chiqaruvchilari, 2021-yil

№ Mamlakat
Yillik o‘rtacha paxta 

tolasi miqdori, 
million tonna

Ishlab chiqaruvchining xususiyatlari

1. Xitoy 6,5-6,6

1. Dunyo paxtasining 25 % dan ortig‘i bu yerga to‘g‘ri keladi.
2. Asosan tayyor mahsulotlar eksport qilinadi.
3. Hosildorlikni oshirish uchun tuproqqa kimyoviy ishlov berishga e’tibor 
beriladi.

2. Hindiston 6,3-6,4 1. Mashina va qo‘lda yig‘ish.
2. Xorijga mahsulot eksportining yuqori ulushi

3. AQSH 3,5-3,7 1. Faqat mashina yig‘ish qo‘llaniladi.
2. Paxta eksporti yetakchisi.

4. Pokiston 2,3-2,4 Dunyoda tayyor mahsulotlarga talab yuqori

5. Braziliya 1,4-1,5 Paxta yetishtirish qadimiy an’anadir

6. O‘zbekiston 1,1-1,2
Paxta-to‘qimachilik klasteri loyihalarini muvaffaqiyatli amalga oshirishga 
qaratilgan islohotlarni amalga oshirish, mahsulotlarni sertifikatlashtirishni 
davlat tomonidan subsidiyalash.

1-jadvalda ko‘rsatilganidek, O‘zbekistonda klaster tuzilmalarini keng joriy etishni nazarda tutuvchi islo-
hotlar amalga oshirilmoqda, bu fermer xo‘jaliklari va tayyor mahsulot ishlab chiqaruvchilarni yagona zanjirga 
birlashtirib, shu orqali ikkalasining ham xarajatlarini kamaytiradi. Bu islohotlar jami ishlab chiqarish va eksport 
salohiyatida to‘qimachilik sanoati ulushining jadal oshishiga asos bo‘ldi.

Mutaxassislarning hisob-kitoblariga ko‘ra, 2022-yil yakuniga to‘qimachilik va tikuv-trikotaj mahsulot-
lari eksporti 3,5 mlrd. AQSH dollarini tashkil etishi kutilib, 70 ga yaqin davlatlarga eksport amalga oshirilishi 
rejalashtirilgan bo‘lsa, 2025-yilga borib, bu ko‘rsatkichlarni 9,1 mlrd. AQSH dollari yetkazish rejalashtirilgan. 
Shu bilan birga, to‘qimachilik mahsulotlarining yangi bozorlarini o‘zlashtirish bo‘yicha muntazam ishlar olib 
borilmoqda, eksportning eng katta ulushi quyidagicha taqsimlanadi: Yevropa Ittifoqiga − 7 %, MDH − 44 %, 
Markaziy Osiyo −

6 %, Sharqiy Osiyo – 27 %, Janubi-sharqiy Osiyo – 6 %, Yaqin Sharq va Afrika – 8 %. [9]

X U L O S A  V A  T A K L I F L A R
Shunday qilib, qisqa vaqt ichida klasterlarni joriy etishning ilg‘or usuli O‘zbekiston to‘qimachilik sohasida 

yuqori o‘rinlarni egalladi. Barcha mintaqalarda paxta xomashyosini yetishtirishdan tortib, paxta tozalash zavod-
larida qayta ishlash va yuqori qo‘shimcha qiymatga ega tayyor to‘qimachilik mahsulotlari ishlab chiqarishgacha 
bo‘lgan barcha ishlab chiqarish davrlarini bog‘lovchi paxta-to‘qimachilik klasterlari tashkil etilmoqda.

O‘zbekiston to‘qimachilik sanoatining eksport salohiyati 2016-yildn 2020-yilgacha bo‘lgan davrda sezilarli 
darajada oshgan. O‘zbekistonda tashkilotlarning klasterlari shakllarini joriy etish aynan 2016-yil oxiri va 2017-yil 
boshlariga to‘g‘ri keladi. Eksport salohiyatining yuqori darajada oshishi Namangan viloyati (7 barobar oshish) 
va Surxondaryo viloyatida (8 barobar oshish) kuzatildi. To‘qimachilik klasterlarida ishlab chiqarish jarayonlari 
samaradorligini baholash uchun O‘zbekiston hududlarida mahalliylashtirish, aholi jon boshiga ishlab chiqarish 
va ishlab chiqarishni ixtisoslashtirish koeffitsiyentlari hisoblab chiqildi. Xorijiy tajribani o‘rganish natijasida yalpi 
xududiy mahsulotning YAIM ulushida past bo‘lgan hududlar uchun qoniqarli baholarni taqdim etish uchun stan-
dart mahalliylashtirish koeffitsiyentiga mintaqa o‘lchami va mintaqalararo savdo hajmi bo‘yicha tuzatish kiritish 
darajasini belgilab beruvchi parametrning pastroq qiymati talab qilinishi aniqlandi. Taklif etilgan eksport salo-
hiyati hamda mahalliylashtirish koeffitsiyentlarini hisoblash asosida mintaqaning iqtisodiy kompleksi tarkibini 
tahlil qilish mintaqadagi takror ishlab chiqarish jarayoni, iqtisodiy o‘sish nuqtayi nazaridan mintaqa iqtisodiyo-
tining samaradorligi, barqarorligi, raqobatbardoshligini aniqlash maqsadida amalga oshiriladi.

